ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ»   ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն»  ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
  1. Ընթացիկ իրավիճակը և իրավական ակտի ընդունման անհրաժեշտությունը
 Նախագծի ընդունման անհրաժեշտությունը պայմանավորված է ՀՀ ՆԳՆ միգրացիայի և քաղաքացիության ծառայության բնականոն գործունեության ապահովման նպատակով անհրաժեշտ նույնականացման քարտերի ձեռքբերմամբ։
  2. Կապը ռազմավարական փաստաթղթերի հետ
Նախագիծը բխում է Կառավարության 2021-2026թթ ծրագրով հաստատված Հավելված 1-ի «6․Իստիտուցիոնալ զարգացում»  բաժնի «6․2 Պետության կողմից հանրությանը մատուցվող ծառայություններ» պահանջներից։
  3. Կարգավորման նպատակը և բնույթը
 Սույն որոշմամբ առաջարկվում է ՀՀ ՆԳՆ ընթացիկ տարվա «1234. Ներքին գործերի նախարարության ոլորտի քաղաքականության մշակում, կառավարում, կենտրոնացված միջոցառումներ, մոնիտորինգ և վերահսկողություն» ծախսային ծրագրի «11006․ Անձի անհատական տվյալների, քաղաքացիության և հաշվառման վերաբերյալ տեղեկությունների ստացման, տրամադրման և փոխանակման ծառայությունների մատուցում, ճամփորդական փաստաթղթերում կենսաչափական տեխնոլոգիաների ներդրում, միգրացիոն քաղաքականության մշակում և իրականացում» միջոցառման  
  «Հատուկ նպատակային այլ նյութեր» 4269 հոդվածով ձեռք բերել թվով 400 000 հատ «անձնագրեր» (1000 միավոր գնով՝ ներառյալ ԱԱՀ-ն, գնային առաջարկը կցվում է)՝ ընդամենը 400 000,0 հազ դրամ գումարով՝ ի հաշիվ ՀՀ կառավարության պահուստային ֆոնդի։ 
2024թ. հաշվետու տարվա համար ՀՀ քաղաքացիները եկամուտների տարեկան հաշվարկ-հայտարարագրերը ներկայացնում են ֆիզիկական անձանց էլեկտրոնային ծառայությունների միասնական համակարգի միջոցով, որի համար անհրաժեշտ է ունենալ նույնականացման քարտ, ինչպես նաև հաշվի առնելով 2023 և 2024 թթ–ի տարբեր իրավակարգավորումների շրջանակում նույնականացման/թվային ստորագրության պահանջը (դատական գործերի էլեկտրոնային հարթակի գործարկումը, էլեկտրոնային դեղատոմսերի դուրսգրման կարգը և ընդհանուր առմամբ հանրային ծառայությունների թվայնացման միտումները)՝ 2025թ․ բյուջետային տարվա համար 240 107 հատ անձնագրերի ձեռքբերումը գնահատվում է քանակապես ոչ բավարար (13․02․2025 թվականի ՀՀ ՆԳՆ ՀՄԱԱՊՁԲ-2025/Հ-27 ծածկագրով պայմանագիր)։ 
ՀՀ Պետական եկամուտների կոմիտեի կողմից Միգրացիայի և քաղաքացիության ծառայությանը 2025թվականի հունվարի 22-ի դրությամբ տրամադրվել է 2024 թվականի համար մինչև 2025թ–ի նոյեմբերի 1-ը հայտարարագիր ներկայացնելու ենթակա անձանց հանրային ծառայության համարանիշները (այսուհետ՝ ՀԾՀ)՝ ընդամենը 943 437, որը համադրվել է նույնականացման քարտ ունեցող անձանց ցանկի հետ։ Արդյունքում ակնհայտ է դառնում, որ նույնականացման քարտ ունեն և կկարողանան հայտարարագիր ներկայացնել 537 689 անձ։ Հետևապես, նույնականացման քարտ ձեռք բերելու վերաբերյալ կանխատեսելի է ավելի քան 405 000 քաղաքացու պահանջարկ` միայն հայտարարագրի պահանջի համատեքստում։ Հաշվի առնելով նաև տարեկան բնականոն պահանջարկը (2024 թ–ին՝ մոտ 161 000 հատ ՆՔ տպագրություն է իրականացվել) և տարբեր ոլորտներում հանրային ծառայությունների թվայնացման գործընթացները՝ անհրաժեշտություն կառաջանա ձեռք բերել ևս 400 000 հատ նույնականացման քարտ՝ մատակարարման պայմանագիր կնքելով Polska Wytwornia Papierow Wartosciowych S.A./Լեհական արժեթղթերի արտադրամաս բաժնետիրական ընկերության հետ՝ ՆՔ–ների տրամադրման անընդհատությունն ապահովելու նպատակով (2012 թ–ից Հայաստանում կենսաչափական համակարգը ներդրվել է հենց այս ընկերության կողմից և մինչ այսօր ՆՔ բլանկների մատակարարումը մշտապես իրականացվել է տվյալ ընկերության կողմից)։
Գնումը առաջարկվում է իրականացնել «ՀՄԱ» գնման ձևով՝ հիմք ընդունելով «Գնումների մասին» օրենքի 23-րդ հոդվածի 1-ին մասի 2-րդ կետը, այն է՝ արտակարգ կամ չնախատեսված այլ իրավիճակի առաջացման հետևանքով ծագել է գնման անհետաձգելի պահանջ և, արտակարգ կամ չնախատեսված այլ իրավիճակից ելնելով, գնման այլ ձևերի կիրառումը ժամկետի առումով անհնար է, պայմանով, որ նման պահանջը հնարավոր չէր օբյեկտիվորեն կանխատեսել։
  4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները

 «Հայաստանի Հանրապետության 2025 թվականի պետական բյուջեում վերաբաշխում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ ՀՀ պետական բյուջեի ծախսերում և եկամուտներում փոփոխություններ չեն առաջանա:
5. Նախագծի մշակման գործընթացում ներգրավված ինստիտուտները և անձինք

ՀՀ ներքին գործերի նախարարություն։
6. Ակնկալվող արդյունքը
 Հնարավոր կլինի ապահովել ՀՀ քաղաքացիներին նույնականացման քարտերի (ID քարտերի) շարունակական տրամադրման գործընթացը։









ՀՀ ներքին գործերի նախարարություն

